КОМИ РЕСПУБЛИКАЛӦН 
ОЛАНПАС
Коми Республикаын муниципальнӧй юкӧнъяслысь мутасъяс 
бурмӧдан правилӧясӧн орчча мутасъяслысь мудоръяс 
индан пӧрадок йылысь
Примитӧма Коми Республикаса 
Каналан Сӧветӧн                                             2018 вося йирым тӧлысь 25 лунӧ
Тайӧ Оланпасыс Россия Федерацияса кар стрӧитан кодекслӧн              1 статьяса 37 пункт, “Россия Федерацияын меставывса асвеськӧдлӧм котыртан ӧтувъя принципъяс йылысь” Федеральнӧй оланпаслӧн                 451 статьяса 2 юкӧнлӧн 14 пункт да “Коми Республикаын кар стрӧитан удж юкӧнын ӧткымын юалӧм йылысь” Коми Республикаса Оланпаслӧн            161 статья серти урчитӧ Коми Республикаын муниципальнӧй юкӧнъяслысь  мутасъяс бурмӧдан правилӧясӧн орчча мутасъяслысь мудоръяс индан пӧрадоксӧ (водзӧ – муниципальнӧй юкӧнъяс).
1 статья
1. Тайӧ Оланпаслӧн шӧр могъяс вылӧ вӧдитчӧны татшӧм кыввежӧртасъясӧн:
1) орчча мутаслӧн мудоръяс – визь да тайӧ визьті мунысь сувтса тшӧтшкӧс, мый индӧ орчча мудорлысь суйӧръяссӧ;
2) орчча мутаслӧн пытшкӧсса мудор – мудор юкӧн, кутшӧм веськыда лоӧ орччӧн зданиекӧд, стрӧйбакӧд, сооружениекӧд, му участоклӧн мудоркӧд сэк, кор татшӧм му участоксӧ артмӧдӧма (водзӧ – му участок), кутшӧмъяс серти урчитӧма орчча мутаслӧн мудорыс, да сійӧ лоӧ налӧн ӧтувъя мудорӧн;
3)  орчча мутаслӧн ортсыса мудор – мудор юкӧн, кутшӧм оз ло веськыда орччӧн зданиекӧд, стрӧйбакӧд, сооружениекӧд, му участоккӧд, кутшӧмъяс серти урчитӧма орчча мутаслӧн мудоръясыс, стӧчджыка кӧ, сійӧ оз ло налӧн ӧтувъя мудорӧн, да меститчӧма орчча мутаслӧн пытшкӧсса мудорысь бурмӧдан правилӧясӧн индӧм ылнаын.
2. Мукӧд кыввежӧртас да термин, кутшӧмъясӧн вӧдитчӧны тайӧ Оланпасын, вӧдитчӧны вежӧртасъясын, кутшӧмъясӧс индӧма Россия Федерацияса кар стрӧитан кодексын, “Россия Федерацияын меставывса асвеськӧдлӧм котыртан ӧтувъя принципъяс йылысь” Федеральнӧй оланпасын да Россия Федерацияса мукӧд нормативнӧй инӧда актын.
2 статья
1. Орчча мутаслысь мудоръяссӧ индӧны ӧтув вӧдитчан мутас серти, мый лоӧ орччӧн (стӧчджыка кӧ, сылӧн эм ӧтувъя мудор) зданиекӧд, стрӧйбакӧд, сооружениекӧд, му участоккӧд да кутшӧмлысь мудоръяссӧ индӧма муниципальнӧй юкӧнлысь мутас бурмӧдан правилӧясӧн му участокӧн вӧдитчан тшӧктӧм сикассӧ, сылӧн площадьсӧ, а сідзжӧ тайӧ статьяӧн урчитӧм мукӧд корӧмсӧ тӧд вылӧ босьтӧмӧн.
2. Орчча мутасъяслӧн мудоръясын вермасны меститчыны ӧтув вӧдитчан татшӧм мутасъяс либӧ налӧн юкӧнъяс:
1) подӧн ветлӧм вылӧ коммуникацияяс, на лыдын тротуаръяс, аллеяяс, туйяс, векни туйяс;
2) палисадникъяс, клумбаяс;
3) ӧтув вӧдитчан мукӧд мутас, кутшӧмъясӧс урчитӧма  муниципальнӧй юкӧнлысь мутас бурмӧдан правилӧясӧн, изэрдъяс, уличаяс, пурысьяс, набережнӧйяс, ӧтув вӧдитчан ва объектъяслӧн берегдоръяс, скверъяс, бульваръяс, а сідзжӧ мукӧд мутас кындзи, кутшӧмъясӧс видзӧмыс лоӧ инӧд кутысьлӧн кывкутана могӧн Россия Федерацияса оланпастэчас серти.
3. Орчча мутаслысь мудоръяссӧ индӧны татшӧм дзескӧдӧмъяс тӧд вылӧ босьтӧмӧн:
1) быд здание, стрӧйба, сооружение, му участок серти позьӧ урчитны сӧмын ӧти орчча мутаслысь мудоръяссӧ;
2) кык да унджык зданиелы, стрӧйбалы, сооружениелы, му участоклы ӧтувъя орчча мутассӧ урчитны оз позь, случайяс кындзи, кор зданиеыс, стрӧйбаыс либӧ сооружениеыс, сы лыдын коммунальнӧй инфраструктура объектыс, могмӧдӧ дзик мӧд зданиелысь, стрӧйбалысь, сооружениелысь, му участоклысь уджалӧмсӧ, мый серти индӧны орчча мутаслысь мудоръяссӧ;
3) орчча мутасъяслӧн мудоръясыс вомӧнасьны оз вермыны, орчча мутасъяслысь ӧтувъя матіса мудоръяс урчитан случай кындзи;
4) орчча мутаслысь пытшкӧсса мудорсӧ урчитӧны здание, стрӧйба, сооружение, му участок серти, мыйяс серти индӧны орчча мутаслысь мудоръяссӧ;
5) орчча мутаслӧн ортсыса мудорыс оз вермы петны ӧтув вӧдитчан мутасъяслӧн суйӧр сайӧ да сійӧс урчитӧны му участокъяслӧн мудоръяс серти, кутшӧмъясӧс артмӧдӧма ӧтув вӧдитчан татшӧм мутасъясын, кутшӧмъясӧс урчитӧма вӧр-ва объектъясӧн (сы лыдын веж пуктасъясӧн) либӧ ӧтув вӧдитчан мутассӧ искусственнӧй потшӧмӧн вӧдитчӧмӧн (туй да (либӧ) тротуарнӧй бордюр, татшӧм сяма мӧд сооружение).
4. Орчча мутаслысь мудоръяссӧ петкӧдлӧны мутаслӧн кадастрӧвӧй планын орчча мутасын мудоръяслӧн схемаын (водзӧ – орчча мутасын мудоръяслӧн схема). Орчча мутасын мудоръяслӧн схемаын индӧны зданиелысь, стрӧйбалысь, сооружениелысь, му участоклысь кадастрӧвӧй номерсӧ да инпассӧ, кутшӧмъяс серти урчитӧма орчча мутаслысь мудоръяссӧ, орчча мутаслысь площадьсӧ, орчча мутаслысь условнӧй номерсӧ.
5. Орчча мутаслысь мудоръяссӧ индӧны Коми Республикаын меставывса асвеськӧдлан бӧрйӧм органӧн муниципальнӧй юкӧнлысь мутас бурмӧдан правилӧясын орчча мутасъяслӧн мудоръяслысь схемасӧ вынсьӧдӧмӧн.
6. Муниципальнӧй юкӧнлысь мутас бурмӧдан правилӧясын вынсьӧдӧм орчча мутасъяслӧн мудоръяслысь схемаяссӧ публикуйтӧны пӧрадокын, кутшӧмӧс урчитӧма муниципальнӧй инӧда актъяс, мукӧд официальнӧй юӧр официальнӧя публикуйтӧм вылӧ, да йӧзӧдӧны “Ӧтуввез” юӧртан да телекоммуникация везйын муниципальнӧй юкӧнлӧн официальнӧй сайтын (эм кӧ муниципальнӧй юкӧнлӧн официальнӧй сайтыс).
7. Муниципальнӧй юкӧнлысь мутас бурмӧдан правилӧясын орчча мутасъяслӧн мудоръяслысь схемаяссӧ колӧ йӧзӧдны кар стрӧитан уджсӧ могмӧдан канму юӧртан системаын найӧс вынсьӧдан лунсянь дас уджалан лун чӧжӧн.
3 статья
1. Тайӧ Оланпасыс вынсялӧ сійӧс официальнӧя публикуйтӧм бӧрын дас лун кольӧм мысти, тайӧ Оланпаслӧн 2 статьяса 7 юкӧн кындзи.
2. Тайӧ Оланпаслӧн 2 статьяса 7 юкӧн вынсялӧ 2019 вося тӧвшӧр тӧлысь 1 лунсянь.
Коми Республикаса Юралысь 

